Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20) постапувајќи по Жалбата изјавена од Здружение на граѓани Центар за граѓански комуникации ЦГК - Скопје, поднесена преку полномошник Сабина Факиќ, вработена во  ЦГК, против Решението на Министерство за внатрешни работи, по предметот Барање за пристап до информации од јавен карактер, на 18.10.2024 година, го донесе следното

Р Е Ш Е Н И Е

1. Жалбата изјавена од Здружение на граѓани Центар за граѓански комуникации ЦГК - Скопје, поднесена преку полномошник Сабина Факиќ, вработена во  ЦГК, против Решението на Министерство за внатрешни работи рег.бр.16.1.2-1082/8 од 24.09.2024 година, заведена во Агенцијата под бр.08-268 на 03.10.2024 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
2. Решението на Имателот на информации рег.бр.16.1.2-1082/8 од 24.09.2024 година СЕ ПОНИШТУВА.
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.


О Б Р А З Л О Ж Е Н И Е

Здружение на граѓани Центар за граѓански комуникации ЦГК - Скопје, како што е наведено во Жалбата на 02.09.2024 година поднело Барање за пристап до информации од јавен карактер до Министерството за внатрешни работи, со кое побарало по емаил да му се достави електронски запис од  следните информации:
„1.Доставете ни ги сите договори (основни и анекси) што Министерството за внатрешни работи ги има склучено со економскиот оператор Giesecke+Devrient за набавка на обрасци за лични документи (пасоши, лични карти и возачки дозволи)?
2. Ве молиме наведете го законскиот основ за склучување на овие договори.
3. Доставете ни ја тендерската документација врз основа на која се склучени овие договори и нивните анекси.
4. Доставете ни ги информациите за бројот на обрасци за лични документи (пасоши, лични карти и возачки дозволи) кои се набавени во периодот 2005-2024 година, за секоја година поединечно за секој од трите одделни видови на лични документи.
5. Доставете ни ги информациите за платените износи за изработените лични документи (пасоши, лични карти и возачки дозволи) во периодот 2005-2024 година, за секоја година поединечно.
6. доставете ни ги информациите за вредноста на доспеани, а неплатени фактури на добавувачот за обрасци за лични документи (пасоши, лични карти и возачки дозволи)?
7. доставете ни ги сите договори (основни и анекси) склучени со економскиот оператор Veridos GmbH за поддршка и одржување на системот за лични документи во периодот 2005-2024 година.
8. Ве молиме наведете го законскиот основ за склучување на договорите за поддршка и одржување на системот за лични документи.
9. Доставете ни ја тендерската документација врз основа на која се склучени овие договори и нивните анекси за поддршка и одржување на системот за лични документи.
10. Доставете ни ги информациите за платените износи за поддршка и одржување на системот за лични документи во периодот 2005-2024 година, за секоја година поединечно.
11. Доставете ни ги информациите за вредноста на доспеани, а неплатени фактури на добавувачот за поддршка и одржување на системот за лични документи.“
	Постапувајќи по ова Барање, Имателот на информации на Барателот му доставил Решение за делумно одбивање на бараната информација рег.бр.16.1.2-1082/8 од 24.09.2024 година.  Во образложението на Решението е наведено: “...Министерството за внатрешни работи, Одделот за односи со јавност и стратешки прашања при донесување на ова Решение со кое делумно го одбива пристапот до информација врз основа на член 3 став 1 параграф 6 и член 25 од Законот за слободен пристап до информации од јавен карактер....го спроведе задолжителниот „Тест на штетност“ со рег.бр.16.1.2-1082/7 утврдувајќи дека со давање на дел од бараната информација ќе има последици врз работењето на Министерството….односно истите се класифицирани со степен на класификација Доверливо со броевие Д2916-1898-26-А....По однос на 5то прашање, Ве информираме дека сметководствената документација се чува согласно Законот за сметководство...во прилог Ви доставуваме Преглед за наплатени износи за изработени документи за период од 2019 година до 2023 година. По однос на 6то прашање Ве информираме дека нема доспеани неплатени фактури. По однос на 7то прашање во прилог Ви ги доставуваме следните рамковни спогодби ....“
Незадоволен од горенаведеното Решение, Барателот на информации во законски предвидениот рок на 03.10.2024 година поднесе Жалба до Агенцијата, заведена во архивата на Агенцијата под бр.08-268. Во Жалбата е наведено:“Сите информации кои се предмет на поднесеното барање за пристап го засегаат јавниот интерес и се информации кои граѓаните треба да ги имаат, дотолку повеќе што вклучуваат трошење на јавни пари и поради тоа сметаме дека не постои никаква основана причина информациите да се класифицирани со степен доверливо бидејќи на никаков начин не би можеле да предизвикаат штета за работата ниту на Министерството, а уште помалку на дражавата. Законот за класифицирани информации во член 8, како информации со степен доверливо ги предвидува оние информации кои се создадени од државните органи, органите на локалната самоуправа и други институции кои се од значење за јавната безбедност, одбраната, надворешните работи и безбедносните и разузнавачките активности на органите на државната управа на Република Северна Македонија, а чие неовласено откривање би предизвикало сериозна штета за важните интереси на Република Северна Македонија...Со конкретното барање беа побарани информации во врска со набавката на обрасци за лични документи (пасоши, лични карти и возачки дозволи), конкретно склучените договори (основни и анекси), закониот основ за склучување на овие договори, тендерската документација.....Во однос на четвртата точка од барањето...Со барањето се бара колку обрасци за документи земјава има набавено од странскиот добавувач, со јавни пари од Буџетот на земјата. Во однос на петтата точка од барањето, побарани се платените износи за изработените лични документи за периодот од 2005-2024 година, односно износот кој Министерството го платило на добавувачот, а имателот ни ги доставил податоците за наплатените износи од граѓанските за издадените документи и затоа бараме да ни се достави конкретната информација која сме ја побарале. Со ваквото постапување на имателот на информацијата, односно неовозможување пристап до информации кои на барателот му се потребни поради истражувањето што го спроведува, имателот го спречува во вршење на истите...“
Агенција, преку е-маил заведен под бр.08-268 од 04.10.2024 година, ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот. 
На 17.10.2024 година Имателот на информации до Агенцијата, по електронски пат,  достави допис бр.16.1.2-1082/12 од 17.10.2024 година насловен „Доставување на материјал по однос на жалба број 08-268“ кој, покрај Решението за делумно одбивање на пристапот до бараните информации бр.16.1.2-1082/8 од 24.09.2024 година и Тестот на штетност бр.16.1.2-1082/7 од 24.09.2024 година, содржи и одговори од Одделот за општи и заеднички работи, Одделот за финансиски прашања, доказ за класифицираност на Одлуката за јавни набавки, како и Мислење од Секторот за безбедност на класифицирани информации и соработка со НАТО бр.Д16.3.4-119/2 од 22.03.2024 година, во кој е наведено дека „...по извршениот преглед на целокупната документација, а врз основа на член 9 став 3 и член 34 од Законот за класифицирани информации, како и можноста неовластеното откривање на содржината на документот да нанесе сериозна штета по важните безбедносни интереси на МВР кои се предмет на заштита од страна на Секторот за безбедност на класифицирани информации и соработка со НАТО, е доставено мислење дека на документите треба да им се определи степен на класификација „Доверливо“ (прилог: Одлука за набавка на Одделот за општи и заеднички работи „Д„ 18.1-373/1 од 20.03.2023 година, со степен на класификација „Доверливо“. Исто така, во наведениот допис сеизвестува дека „во однос на прашањето број 5 ќе биде доставен дополнителен одговор“ до Барателот на информации.
Произнесувајќи се по погоре наведените одговори од Имателот, Барателот на информации на 18.10.2024 година достави допис бр.08-268, сокој известува дека „остануваме при жалбените барања“, од причина што : „Во документите...не се содржани договорите и анаксите кои се предмет на барањето, тендерската документација, ниту е наведен законскиот основ за склучување на тие договори. Исто така, не е доставен податокот за бројот на обрасци за лични документи кои се набавени во периодот од 2005 до 2024, поединечно за секој вид документ. Што се однесува до платените износи за изработените документи, доставени се само вкупни бројки по години, а во барањето покрај тоа побарани се податоци поединечно за секој документ (пасош, лична карта и возачка дозвола). Имателот наведува дека се работи за класифицирани информации, но не достасува документ со ознака за степен на класификација и датумот кога конкретните информации се класифицирани. Исто така, Тестот за штетност само формално ги содржи сите потребни чекори, но не образложува кој е заштитениот интерес, каква штета за работењето на министерството би предизвикало доставувањето на информациите и како заштитениот интерес преовладува вооднос на јавниот интерес...се добива впечаток дека само технички е одговорено по барањето, но не е направен напор да се достават бараните информации“.
	Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата, истата ЈА УВАЖИ, Решението на Имателот на информации рег.бр.16.1.2-1082/8 од 24.09.2024 година го поништии предметот го врати на повторно постапување пред првостепениот орган,  поради следното:
[bookmark: _Hlk123819990]Агенцијата за заштита на правото на слободен пристап до информациите од јавен карактер, по разгледувањето на Жалбата и расположливите списи во врска со предметот, утврди дека во конкретниот случај Имателот на информации не постапил правилно согласно одредбите од Законот за слободен пристап до информации од јавен карактер. Имено, повикувајќи се на одредбите од член 6 став 1 точка 1 од Законот за слободен пристап до информации од јавен карактер, донел Решение со кое делумно се одбива Барањето, со образложение дека дел од бараните информации претставуваат класифицирана информација со соодветен степен на класификација, односно доверливо „врз основа на член 9 став 3 и член 34 од Законот за класифицирани информации“, не прецизирал кои точки од Барањето се опфатени со наведената класификација согласно закон.
Исто така, иако Имателот на информации во донесеното Решение цитира дека го спровел задолжителниот Тест на штетност, со посебен документ бр.16.1.2-1082/7, согласно член 3 алинеја 6 од Законот за слободен пристап до информации од јавен карактер, во истиот, како и во оспореното Решение не објаснува и образложува детално, какви и кои се штетните последици врз интересот кој се заштитува со неговото објавување и доставување до барателот на информации. 
Во конкретниот случај Имателот на информации објаснува дека за дел од Барањето под точките 5, 6, 7, 8, 9, 10 и 11 му се доставуваат прилози на Барателот, што е контрадикторно со жалбените наводи дека Барателот побарал информација за „износи за изработените лични документи....износот кој Министерството го платило на добавувачот, а имателот ни ги доставил податоците за наплатените износи од граѓаните за издадените документи“, од што произлегува дека Барателот добил други информации, а не оние кои што ги побарал.
Имателот на информации при повторното постапување треба да ја има во предвид законската дефиниција на класифицирани информации од Закон за класифицирани информации која гласи: „класифицира на информација“ е информација која се заштитува од неовластен пристап или употреба и која се определува со степен на класификација. Додека, информациите кои се предмет на класификација се однесуваат особено на: јавната безбедност; одбраната; надворешните работи; безбедносни, разузнавачки и контраразузнавачки активности на органите на државната управа на Република Македонија; системи, уреди, проекти и планови од важност за јавната безбедност, одбраната, надворешните работи; научни истражувања и технолошки, економски и финансиски работи од значење за Република Македонија
Сумарно, Имателот на информации е должен одново да го разгледа Барањето и да донесе Решение со кое на Барателот ќе му достави одговор на Барањето во целост,  целосно постапувајќи согласно одредбите од Законот за слободен пристап до информации од јавен карактер.
При повторното постапување по предметот, Имателот на информации е должен да постапи по укажувањата на Агенцијата.
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 

Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.


              Директор,
                                                                                                                                      Пламенка Бојчева

